
 ኣብ ከተማን ኣብ ወጻእን ዝርከቡ ምእመናን ኣብ ምትሕብባር 
ዝተግሁን ብፍሉይ ትግሃትን ተወፋይነትን ዝጸዓሩ፣ ክቡር ቆሞስ ኣባ 
መብራህቱ የማነ ዘማኅበረ ልኡካን ምስ ክቡራን ኣባላት ቤት ምኽሪ 
ቊምስና ኪዳነ ምሕረት ዓላ እዮም፣፣ ኣብ መጨረሽታ፡ ደጊመ 
ደጋጊመ፡ ንብፁዕ ኣቡነ ፍቅረማርያም ሓጎስን፡ ንመላእ ሰበኻ ዘመንበረ 
ሰገነይትን እውን እንቋዕ ነዚ ኣርኣየና ክብል እፈቱ። ነፍሳት ብቑዕ 
ጒስነት ዝረኽባሉን ዝቕደሳሉን ቤተ መቕደስ ይግበሮ። ክብርን 
ምስጋናን ንልዑል እግዚኣብሔር ይኹን፡ ኣሜን፡ ብምባል ንኹሎም 
ተሓባበርቲ'ውን ቃለ ምስጋናኦም ኣቕሪቦም። 

በዚ እቲ ናይ ቤተክርስቲያን መደብ ኣብቂዑ፣ ተሳታፊ ጽንብል ኩሉ 
ንኣጋይሹ ዓጂቡ፣ እናዘመረን እናተሐጎሰን ናብቲ ነቲ በዓል ዝተሰናደወ 
ስሉም ዳስ ኣምርሐ፣፣ ኣብኡ ከኣ ኩሉ ተሳታፊ በዓል ብሓልዮት ዓዲ 
ዝተሰናደወ ብምዕሩግን ሓናጽን ኣገባብ ኩሉ ዘድሊ ዝተቀረበሉ ጥዑም 
ሺሻይ ተሳሰየ፣፣ ኣብቲ ኣዝዩ ሕጉስ ሓዋህው ኣባላት ክልቲኡ 
ሃይማኖታት ክርስትናን ምስልምናን እንኪሳተፉ፣ካብ ኦርቶዶክሳዊት 
ቤተክርስቲያንን ሃይማኖት ምስልምናን ዝመጹ ዕዱማት በቲ ኩሉ 
ኣገባብ ሓጎሶም ገሊጾም፣ ኣብ መንጎና ንፋስ ከየእቶና ከም ቀደምና፣ 
ብሓደ ዕላማ፣ ብዘይ ኣፈላላይ ብሓድነትን ብፍቕርን ብምክብባርን 
ክንነብር ብምልባው ቃል ሓጎሶም ገሊጾም፣፣ 
 
ኣብ መወዳእታ ከኣ ቆሞስ ክቡር ኣባ መብራህቱ የማነ ንኩሎም 
ተሳተፍቲ ኣመስጊኖም፤ ንኩሎም እቶም ኣብ ምሕናጽ እዚ ደብሪ 
ዝተዋስኡን ዘበርክቱን ንብፁዓን ጳጳሳት፣ ካብ ውሽጥን ወጻእን ብንዋት 
ብጉልበት፣ ብገንዘብ፣ ብጸሎት ዝሓገዙ ንኩሎም በብሐደ 
ኣመስጊኖም፣፣ ብፍላይ ከኣ ፍሉይ እጃም ዘበርክቱ ኣብነታዊ ምእመን 
ንዝበሉዎም ኣቶ ተስፋማርያም ገብረሥላሴ ኣሞጎሶም፣፣ በዚ ከኣ እቲ 
ምዕሩዕ ጽንብል ብሓጎስ ተፈጺሙ፣ ተሳታፊ ብሰላም ነናብ ቦታኡ 
ተመልሰ፣፣ 
 

መስዋዕተ ቅዳሴ ኣብ ደብረ ምጥማቕ በራቒት ዓባይ 
 

ምእመናን ማርያም ምጥማቕ በራቂት ዓባይ (ሰበኻ ሰገነይቲ) ንብፁዕ 
ሊቀጳጳስ ኣቡነ መንግሥተኣብ ተስፋማርያም ናይ ቤተክርስትያን 
ሃገርና ሊቀጳጳስ ኰይኖም ብምሻሞም እንቋዕ ሓጐሰኩም፣ ሓይሊ 
ይሃብኩም ክብሉዎም ብዝገበሩሎም ዕድመ፣ ብድሮ ማለት 28 ሚያዝያ 
ናብቲ ዓዲ ከይዶም፣ ኣብቲ ዓዲ ምስ በጽሑ ሕዝቢ ካብ ቅርዓት ዓዲ 
ናብቲ ዓዲ ዘቐልቅል ጽርግያ ወጺኡ ብዓቢ ዓጀብን ክብርን 
ተቐቢሉዎም። ብ29 ሚያዝያ 2015 ዓ.ም (በዓል ማርያም 21 ሚያዝያ 
2007) ብበዓለ ማርያም ከኣ ምስ ቆሞስን ደናግልን ምእመናንን 
ቀዲሶም። ኣብ ስብከቶም ድማ ምእመናን ኣብ እምነቶም ክድልድሉ  
ኣተባቢዖም፤ ብዝገብሩሎም ዕድመን ተቕባልን ከኣ ኣመስጊኖም። 
ደብረ ምጥማቕ ማርያም በራቒት ዓባይ ብ1874 ካቶሊካዊ እምነት 
ዝተቐበለት፣ ኣስታት 150 ስድራቤታት ዘለውኣ፣ ብኣባ ዮሓንስ 
ግርማይ ትምራሕ፣ ኣገልግሎት ትምህርቲ ትረክብ፣ ብዙሓት ካህናትን 
ደናግልን  ዘፍረየት፣ ትውልዲ ዓዲ ብፁዕ ሊቀጳጳስ ኣቡነ 
መንግሥተኣብ ተስፋማርያም እያ። 

ምርኢት መንፈሳዊ መጻሕፍቲ 
ካብ 24-26 ሚያዝያ ኣብ ቍምስና ደብረ መድኃኔዓለም ኣዳራሽ 
ቅ.ፍራንቸስኮ ገጀረት ኣሥመራ ብተመሃርቲ ማኅበር ንኡሳን ኣኃው 
ካፑቺኒ ዝተሰናደወ፣ ናይ ሰለስተ መዓልቲ ምርኢት ዝተፈላለየ 
መንፈሳዊ ጽሑፋትን ንባብን ጥቕሙን ዝብል ኣስተምህሮን ብኣባ 
ሃብተማርያም ዓድዑመር ማኅበር  ንኡሳን ኣኃው ካፑቺኒ ከምኡ’ውን 

ንንባብ ምምዕባል ዝምልከት ዘተን ዘጠቓለለ “ሌላ ምስ መጻሕፍትን 
ጸሓፍቶምን” ዝብል መደብ ተኻይዱ፣፣ ብኣባላት ማኅበራት ማለት፣ 
ሰበኻ፣ ካህናት ኮምቦኒ፣ ልኡካን፣ ሲታውያን፣ ካፑቺኒን ካልኦትን 
ዝተሰናደው መጻሕፍቲ ከኣ ንምርኢትን ንመሸጣን ቀሪቦም ቀኒዮም፣፣  
ኣብቲ ቀዳም ካብ ኣሰናደዊ ብኃው ምስግና መእተዊ ምስ ተገብረ፣ 
ዝቐረበ ኣስተምህሮ ኣባ ሃብተማርያም፣ንጠቕሚ ንባብ ዝገልጽ 
"ዘንብብ ይዕንብብ”፣ “ንቅድሚት ትስጉም እንተዘይሃሊካ ንድሕሪት 
ትኸይድ ከም ዘሎካ ኣይትረስዕ”፣ “ካብ ንእስነተይ ዝነአረኒ ዘይጸዓድ 
ፍቕሪ ንባብ፣ ብኩሉ ሃብቲ ወይ ወርቂ ዓዲ ህንዲ እዃ 
ኣይምቀየርኩዎን” ዝብል ጥቅስታት ቅዱስ ኣጎስጢኖስ ዘኪሮም ንባብ 
ጠቓሚ ጥራይ ዘይኮነስ ብሃብቲ ክትገዝኦ ዘይትእክል ፍቕሪ ንባብ ካብ 
ንእስነትካ ክትመሃሮ የድሊ ኢሎም፣፣ ካልእ ኣብነታት ወሲኮም ኣባ 
ሃብተማርያም   ጥቅሚ ንባብ፣ እንኪትንትኑ፣ተግባራዊ ጥቅሚ ኣብ 
ዝተፈላለየ ዓውደ ስራሕ፣ ንባብ ኣብ ስነ ኣእምሮ ዘለዎ ጽልዋ፣ ንባብ 
ናይ ምሕሳብ ክእለት ዘማዕብል፣ ርእሰ ተኣማንንነት ዘጥሪ፣ ሓፈሻዊ 
ፍልጠት ዘቕስም ምኻኑ ብሰፊሑ ገሊጾም፣፣ ኣስዒቦምውን ንባብን 
ካልእ ናይ ምርኣየ ምስማዕን (ኣውደዮ ቪዝዋል) ኩነታት ንባብ ኣብ 
ሃገርና ንዝብሉ ንኡሳን ኣርእስታትውን ገሊጾም፣፣ መደብ ሕቶን 
መልስንውን ተኻይዱ፣፣ 
እዚ ከምዚ ዝበለ መደብ ቅድሚ 35 ዓመት ብኣሰናደውቲ መጽሔት 
“ትምጻእ መንግሥትከ” ተኻይዱ ምንባሩ’ውን ብኣቕረብቲ ተዘኪሩ፣፣ 

 

ዋዛ ምስ ቁምነገር 
 

መንግሥተ ሰማይን ገሃነም እሳትን 
 

ካብ መዓልታት ሓንቲ ሓደ ፈረሰኛ መኮነን፣ መልሲ ደልዩ 
ናብ ሓደ ለባም ሰብ ነዊሕ ተጓዒዙ ምስ በጽሓ “ለባም 
መምህር፣ መንግሥተ ሰማይን ገሃነም እሳትን ብሓቂ ከመይ 
ከም ዝመስላ እንዶ ንገረኒ” እናበለ ሓተቶ፣ 
“ቅድም ብዛዕባ ነፍስኻ ንገረኒ” መለሰ እቲ ለባም ሰብ 
“እዛዚ ናይቶም ንንጉሥ ዝሕልዉ ፍሉያት ሓይልታት ኮይነ 
ዝሰርሕ መኮነን እየ” መለሰ መኮነን፣ 
“እዚ እሞ ጸወታ እዩ” ብሓውሲ ቍጠዐ እቲ ለባም ሰብ “ 
እንታይ ዓይነት ንጉሥ ደኣሉ ግደፍ ብኣኻ ክሕሎስ ኣብ 
ጥቕኡ ከማን ዘቅርበካ? ንዓይ ብዝመስለኒ ሓደ ህልም 
ዝበልካ ዓሻ ሰብ ኢኻ በሎ፣” 
እቲ መኮነን በዚ ውርደት ሓዘል ዘረባ ፈጺሙ ተናደደ፣ 
ኢዱ ናብ ሰበጋድኡ ሰዲዱ ከኣ ሰይፉ መዘዘ፣ “ ተኣምር 
እዩ” ብዓውታ ተገረመ እቲ ለባም ሰብ፣ “እምበኣ ንስኻስ 
ከምዚ ነዊሕ ሰይፉ ሒዝካ፣ እዚ ሰይፍካ ካብ ምጉዳሙ 
ዝተላዕለ ክሳደይ ክቆርጽ ከምዘይከእል ርግጸኛ እየ”፣ 
እዚ ምስ ሰምዐ እቲ መኮነን ሕርቃኑ ፈጺሙ ከቆጻጸር 
ኣይከኣለን፣ ሰይፊ መዚዙ ነቲ ለባም መምህር ክሳዱ ክበትኮ 
በለ፣ እቲ ለባም መምህር ከኣ ብህድኣት “ሕጂ ፍርቂ ናይ 
ሕቶኻ  ተመሊሱልካ ኣሎ፣ እኔሀኻ መዓጾ ገሃነም እሳት 
ተርሕው ኣለኻ፣”  
እቲ መኮነን ተደናገረ። ሰይፉ ናብ ቦታኣ መሊሱ ከኣ 
ብኣኽብሮት ርእሱ ደፍኣ፣ “ሕጂ ከኣ ካልኣይ ፍርቂ ናይ 
ሕቶኻ ተመሊሱልካ ኣሎ” በሎ እቲ ለባም መምህር፣ “እኔሀኻ 
መዓጹ መንግሥተሰማይ ተርኅው”። 

 

“መንግሥተ ሰማያት ኣብ ግራት ዝተኃብአ 
ሃብቲ እሞ ሓደ ሰብ ምስ ረኸቦ ዝኃብኦ፦ ካብ 
ታሕጓሱ ዝተላዕለ ኸኣ ከይዱ ዘለዎ ዅሉ 
ሸይጡ ነታ ግራት ዚዕድግ ትመስል”። 

ቅድስቲ ስድራ  

(ስነዳት እንታይ ይብሉ )  

 “ኦ ቅድስቲ ስድራ፤ ኢየሱስ፣ ማርያም  ዮሴፍ፤  
ስድራቤታትና ኣብ ቃል-ኪዳነን ወትሩ ከምዝጸንዓ 

ካብ ስደትን ምብትታንን ድኂነን እንደገና ክተኣኻኸባ 
መንፈስ ፍትሕን ሰላምን ዕርቕን ተኣማንነትን ዓድልወን”። 

ኣልዕሉ ኣልባቢክሙ! ብነ ኀበ እግዚኣብሔር 
ኣምላክነ! 

ልብኻትኩም ኣልዕሉ!ናብ እግዚኣብሔር ኣምላኽና ኣልዒልናዮ 
ኣሎና! (ቅዳሴሓዋርያት) 

  
እኖና ቅድስቲ ቤተክርስትያን ካብ ጥንቲ ጀሚራ ኣብ 

ግብረ ኣምልኾኣ፡ብፍላይ ከኣ ኣብ መስዋዕተ ቅዳሴ ኣኰቴተ 
ቊርባን ክጅመር ከሎ፡ ካህን ንሕዝቢ፡ “እግዚኣብሔር 
ምስለኲልክሙ”ይብሉ፣ሕዝቢ ከኣ፡ “ምስለ     መንፈስከ” ኢሉ 
ይምልስ። ካህን ቀጺሎም፡ “ኣእኲትዎ ለኣምላክነ” ይብሉ፣ ሕዝቢ 
ከኣ “ርቱዕ ይደሉ” ይብል። ቀጺሎም ካህን “ኣልዕሉ ኣልባቢክሙ” 
ይብሉ። ሕዝቢ ድማ “ብነ ኀበ እግዚኣብሔር ኣምላክነ” እናበለ 
ይምልስ። ካህን “በሰማይ የሀሉ ልብክሙ” ምስ በሉ፣ ሕዝቢ ከኣ 
“እወ የሀሉ በሰማይ ልብነ” (ቅዳሴ እግዚእ) ይብል። እዚ መኽፈቲ 
ኣኰቴተ ቊርባን እዚ ኣብ ምስራቓውን ኣብ ምዕራባውን ትውፊት 
ቤተክርስትያን ልሙድ እዩ። ድሮ ኣብ ሓዲስ ኪዳን ውን ቅዱስ 
ጳውሎስ ንሰብ ቆላስይስ “ደጊም ምስ ክርስቶስ ካብ ሞት 

ተንሢእኩም ኢኹም እሞ ቀልብኹም ኣብቲ ኣብ ሰማይ ዘሎ 
ነገራት፡ ኣብቲ ክርስቶስ ኣብ የማን ኣምላኽ ተቐሚጡዎ ዘሎ ግበሩ። 
ኣእምሮኹም ናብቲ ኣብ ምድሪ ዘሎ ዘይኮነስ ናብቲ ኣብ ሰማይ ዘሎ 
የቕልብ”(ቆላ3፡1-2)ክብል ንሰምዖ። ኣብ ምጅማር መስዋዕተ 
ቊርባን“ ኣልዕሉ ኣልባቢክሙ” ዝብል ዕድመ ከኣ፡ ምስ ኪሩቤልን 
ሱራፌልን ሓቢርና ንኣምላኽና ነምልኸሉን ነመስግነሉ ንልምነሉን 

ሰዓት ስለዝኾነ ኲሉ ካልእ ምድራዊ ሓሳባት ገዲፍና ምስ 
ክርስቶስ ሊቀ ካህናትናን፡ ምስ ማርያም ኣዴናን፡ ምስ ኩሎም 
መላእኽትን ቅዱሳንን ኮይና፡ ብተመስጦ፡ መስዋዕተ ቅዳሴ ከነዕርግ 
ንዕደም ማለት እዩ። በዚ እዩ መጽሓፈ ቅዳሴና ውን ቀጺሉ፡ “ላዕለ 
ይኩን ኅሊናክሙ ወኣእምሮትክሙ ወኣልባቢክሙ 
ዘኲልክሙ” (ቅዳሴ ያዕቆብ ኃው ጐይታና)፣ “ላዕለ ይኩን 
ኅሊናክሙ፣ በሰማይ የሀሉ ልብክሙ፣ ኣእምሩ ኀበ ዘትቀውሙ፡ 
ወስምዑ ቃለ ጽድቅ፣ ወኣፅምኡ ዜና ሠናየ” (ቅዳሴ ዮሓንስ 
ኣፈወርቅ)ክብል ንረኽቦ። እዚ ከኣ ኣፍና ከፊትና፡ ኣእምሮና 
ኣርኒብና ብምስትውዓል ስሙ ከነመስግን፡ ኣምልኾና ክንገልጽ፡ ቃሉ 
ክንሰምዕ፡ ብንስሓ ምስ ኣምላኽናን ብጻይናን ክንዕረቕ፡ ልብና 
ኣንጺሕና ብእምነት ኣብ መኣዲ ሥጋኡን ደሙን ክንካፈል ድልዋት 
ክንከውን ከም ዘሎና ዘረድእ ወግዓዊ ጸዋዒት እዩ። 

ብዝበኅ፡ ኣብ ጊዜ ሕማማትን ትንሣኤን መድኃኒና 
ጐይታና ኢየሱስ ክርስቶስ፡ ኲሉ ሓሳብናን ጸሎትናን ዜማናን፡ 
ኣብቲ ናይ ሕማማቱን ትንሣኤኡን ምሥጢር ዘተኰረ 
እዩ።“ለመስቀልከ ንሰግድ፡ ኦ ሊቅነ፡ ወለትንሣኤከ ቅድስት፡ 
ንሴብሕ ኲልነ፡ ይእዜኒ ወዘልፈኒ” ብምባል ኣብ ምሥጢረ ፋሲካ 
ዘሎና እምነትን ግብረ ኣምልኾን ንገልጽ። ነቲ“ ዐርገ በስብሓት 
ውስተ ሰማያት ወነበረ በየማነ ኣቡሁ”፣ ብክብሪ ንሰማይ ዓረገ ኣብ 
የማን ኣቦኡ ከኣ ተቐመጠ፡ ዝብል ካብቲ ምሥጢር ድኅነትና 
ዘይፍለ ናይ እምነት ስራሕ ግን ብዙኅ ንዝክሮን ነስተንትኖን 
ኣይንመስልን። በዓለ ዕርገት ንርእሱውን እቲ ዝግብኦ ክብሪ 
ኣይረክብን ኣሎ። ዕርገት መድኃኒና ጐይታና ኢየሱስ ክርስቶስ ግን 
ኣዝዩ ኣገዳስን ዓብይ ምሥጢር ዝሓዘለ ንክርስትያንዊ ሕይወትና 
ዝድግፍን ዝመርሕን ኣንቀጽ ሃይማኖት እዩ። “ኦ ምዕራግ እምድር 
እስከ ሰማይ፡ ወብኪ ተሓደሰ ቀዳሚ ኲሉ ፍጥረት”፣ ኦ ካብ ምድሪ 
ንሰማይ ምዕራግ! ብኣኺ እቲ ቀዳማይ ፍጥረት ዝተሓደሰ” (ማኅሌት 
ዘሌሊት ዘዕርገት)። መድኃኒና ካብ ሙታን ምስ ተንሥአ ገና ናብ 
ሰማይ ቅድሚ ምዕራጉ ነታ ኣብ እግሩ ተደፊኣ ክትስዕሞ ዝደለት 
ማርያም መግደላዊት፡“ ገና ናብ ኣቦይ ስለ ዘይዓረግኩ 
ኣይትተንክይኒ፣ ግናኸ ናብ ኣኅዋተይ ኪዲ እሞ ’ናብ ኣቦይን 
ኣቦኹምን ናብ ኣምላኸይን ኣምላኽኩምን እዓርግ ኣሎኹ’ በልዮም 
በላ” (ዮሓ 20፡17)። ካብ ዕርገት ጐይታና ንደኃር፡ ኣብዛ ምድሪ 
እዚኣ ክሳዕ ዘሎና፡ ብእምነትን ተስፋን ፍቕርን በቶም መንፈስ ቅዱስ 
ዝዕድለና ሾብዓተ ሀብታትን(ጥበብ፡ ኣኣምሮ፡ ምኽሪ፡ ጽንዓት፡ 
ፍልጠት፡ መንፈሳውነት፡ ፍርኅት እግዚኣብሔር)ተደጊፍና ኢና 
ንነብር። ኩሉ ጊዜን ኣብ ኲሉ ቦታን ከኣ ኃውናን መድኃኒናን ዝኾነ 
እሙን ጠበቓን መንጎይናን ኣሎና።“እምበኣር ንሰማያት ዝዓረገ 
ዓብይ ሊቀ ካህናት፣ ኢየሱስ ወዲ ኣምላኽ ካብዚ ህልወና፡ ኣብ 
እምነትና ንጽናዕ” (ዕብ 4፡14)።“ ስለዚ ከኣ እዩ፣ ‘ናብ ላዕሊ ምስ 
ዓረገ ብዙኃት ምሩኻት ኂዙ ከደ፡ ንደቂ ሰብ ከኣ ውህበት ሀበ’ 
ዚብል። ዓረገ ማለት ናብ መዓሙቕ ምድሪ ወሪዱ ከም ዝነበረ 

ማለት እንተ ዘይኮይኑ እንታይ ከስምዕ ይኽእል? እቲ ናብ 
መዓሙቕ ዝወረደ ከኣ ንዂሉ ብህላዌኡ ምእንቲ ኪመልእ ልዕሊ 
ኲሉ ሰማያት ዚዓረገ ንሱ እዩ” (ኤፈ 4፡8-10)። ቦታ ምእንቲ 
ከሰናድወልናን፡ ነቲ መጸናንዒ መንፈስ ቅዱስ ምእንቲ ክልእከልናን 
ንሰማይ ዓረገ (ዮሓ 14፡3፣ 16፡7)።  

 
 

ከም ፍጹም ሰብ፡ መድኃኒና ጐይታና ኢየሱስ ክርስቶስ፡ 
ኣብዚ ምድርዚ ከሎ ብቦታን ብጊዜን ድሩት ነበረ። ከም ሰብ ከኣ 
ደኹምን መዋትን ኢዩ ነቢሩ። ድሕሪ ትንሣኤኡ ግን ሽሕኳ 
ሰብኣውነቱ እንተዘየጥፍአ ዝተለወጠ ዓይነት ሃለዋት እዩ ዘለዎ። 
ማዕጾ ብዕጽው ናብቲ ሓዋርያት ዝነበርዎ ምስ ኣተወ ንሳቶም 
ምትሓት መሲሉዎም ሰምበዱ። ንሱ ግን ነርብዓ መዓልቲ ዝኣክል 
ብሓቂ እቲ ፍጹም ኣምላኽ ፍጹም ሰብ ዝኾነ መምህሮም ምዃኑ 
ከረጋግጾም ደለየ። ”ኢየሱስ ባዕሉ ኣብ ማእከሎም ደው ኢሉ’ ሰላም 
ንኣኻትኩም ይኹን’ በሎም። ንሳቶም ድማ መንፈስ ዝረኣዩ 
መሲሉዎም ሰምበዱ። ኢየሱስ ከኣ ‘እንታይ ኴንኩም ኢኹም 
እትስምብዱ? ከምዚ ዝበለ ሓሳብከ ስለምንታይ ኣብ ልብኹም 
ይለዓል? ኣነ ባዕለይ ምዃነይ ኣእዳወይን ኣእጋረይን ረኣዩ፣ ከምዚ 
ኣባይ እትርእዩዎ ዘሎኹም መንፈስሲ ሥጋን ዓጽምን የብሉን እሞ 
ኣረምሲስኩም ረኣዩኒ’ በሎም። እዚ ኢሉ ኣእዳውን ኣእጋሩን 
ኣርኣዮም ---ገለ ዚብላዕዶ ኣብዚ ኣሎኩም? በሎም።ንሳቶም ከኣ 
ምቃል ጥቡስ ዓሳን (ጎጎ መዓርን)ሃብዎ። ተቐቢሉ ከኣ ኣብ 
ቅድሚኦም በልዐ” (ሉቃ 24፡ 37-40፣ዮሓ 21፡5 ረአ)። እቲ ኣብ 
ቤተልሔም ካብ ድንግል ማርያም ዝተወልደ ኣብ ዮርዳኖስ 
ተጠሚቑ ወንጌል ድኅነት ዝሰበኸ ብሓሶት ተኸሲሱ ኣብ መስቀል 
ኣንጠልጢሎም ዝሰቐልዎ እሞ ዝሞተ ዝተቐብረ ኣብ ሣልሳይ 
መዓልቲ ካብ ሙታን ዝተሥአ መድኃኒና ጐይታና ኢየሱስ ክርስቶስ 
ብርእሱ ምዃኑ ከረጋግጾም ደለየ። ድሕሪ ትንሣኤኡ ግን ሰማያዊ 
ሀለዋት ደኣ እምበር በራሲ ምድራዊ ሀለዋት ከምዘይኮነ ከረድኦም 
ፈተነ። 

 

 

ካብ ዕለተ ትንሣኤ ጀሚሩ ነርብዓ መዓልቲ ብዝተፈላለየ 
መንገዲ ፣“ሽዑ ኢየሱስን ወጻኢ ክሳብ ቢታንያ ወሰዶም፣ ኢዱ 
ኣልዒሉ’ውን ባረኾም። ኪባርኾም ከሎ ከኣ ካብኣቶም ተፈልየ፡ ናብ 
ሰማይ’ውን ዓረገ። ንሳቶም ከኣ ሰገዱሉ። ብብዙኅ ሓጐስ ውን ናብ 
ኢየሩሳሌም ተመልሱ” (ሉቃ 24፡50-52)ወንጌላውያን ብዛዕባ 
ዕርገት መድኃኔ ዓለም የዘንትውልና። እቶም ኣብቲ ጊዜ ዕርገቱ 
ምስኡ ዝነበሩ ሓዋርያትን ኣርድእትን ከኣ ንሰማይ ገጾም 
ኣንቃዕሪሮም ክጥምቱ ከለው መላእኽቲ መጺኦም፡“ኣቱም ሰብ 
ገሊላ፡ ስለምንታይ ኢኹም ናብ ሰማይ ኣማዕዲኹም እናጠመትኩም 
ደው ኢልኩም ዘሎኹም? እዚ ካባኻትኩም ናብ ሰማይ ዝዓረገ 
ኢየሱስ ከምቲ ናብ ሰማይ ኪዓርግ ከሎ ዝረኣኹምዎ ከምኡ ገይሩ 
ከኣ ኪመጽእ ኣዩ” በልዎም” (ግሓ1፡11)። እዚ ሕቶዚ ኣዝዩ ኣገዳሲ 
ሕቶ እዩ። ትርጉም ዕርገት መድኃኒና ኢየሱስ ክርስቶስ እንታይ እዩ? 
ከምቲ እተፋንዎ ሰብ ካብ ዓይንኻ ክሳዕ ዝኽወል እተማዕድዎ እቶም 
ኣርድእቲ ከኣ ከምኡ ክገብሩ ተረኽቡ። ዕረገት እየሱስ ግን ብዓይኒ 
ልብን እምነትን እምበር ብዓይኒ ሥጋና ክንርድኦ ኣይንኽእልን ኢና። 
እቲ     ኣብ     የማን ኣቦኡ      ዝተቐመጠ መድኃኒና ብቦታ ወይ ብጊዜ 
ኣይድረትን እዩ።እንተኾነ “እንሆ ኣነ ድማ ክሳዕ መወዳእታ ዓለም 
ኲሉ መዓልቲ ምሳኻትኩም እየ” (ማቴ 28፡20) ኢሉና እዩ እሞ 
በቲሕያውቃሉን፣ በቲ ክመርሓና ዝለኣኸልና መንፈስ ቅዱስን፣ 
ዝሰርዓልና ምስጢራትን፣ ዝመስረተልና ቤተክርስትያኑን፣ ኲሉ 
ጊዜን ኣብ ኲሉ ቦታን ምሳና ምእንቲ ክኸውን እዩ ንሰማይ ዝዓረገ። 
“ክልተ ወይ ሠለስተ ኾይኖም ብስመይ ኣብ ዝተኣከቡሉ፡ ኣነ ከኣ 
ኣብኡ ኣብ ማእከሎም ኣሎኹ”(ማቴ 18፡20)። ቅዱስ ቶማስ ሓዋርያ 
ቅንዋት ኢየሱስ ድሕሪ ዳህሲሱ“ጐይታይን ኣምላኸይን” እናበለ 
ብእምነት ነቲ ካብ ሙታን ዝተንሥአ ክርስቶስ ምስ ሰገደሉ፡“ኢየሱስ 
ከኣ ‘ስለዝረኣኻኒ ኢኻ ዝኣመንካ፡ እቶም ከይረኣዩ ዚኣምኑ ብፁዓን 
እዮም’ በሎ”(ዮሓ 20፡29)። ቅዱስ ጳውሎስ ንሰብ ቆሮንጦስ፡“ደጊም 
ካብ ሕጂ ንደኃር፡ ብሥጋዊ ኣረኣእያ ንሓደኳ ኣይንፈልጥን ኢና። 
ሽሕኳ ንክርስቶስ ብሥጋዊ ኣረኣእያ ፈሊጥናዮ እንተነበርና፣ ሕጂ 
ከምኡ ጌርና ኣይንፈልጦን ኢና” (2ቆሮ 5፡16)ብምባል ከም ኣመንቲ 
ትንሣኤ ክርስቶስ ብዓይኒ እምነት እምበር ብዓይኒ ሥጋ ከም 

ዘይንነብር የብርሃልና። ነቲ ካብ ሙታን ዝተንሥአን፡ ናብ ሰማይ 
ብኽብሪ ዝዓረገ ንክርስቶስ ብእዝኒ ሥጋ ምስማዕ፡ ብዓይኒ ሥጋ 
ምርኣይ፡ ብኢድ ሥጋ ምትንካፍ፡ ኣይንኽእልን ኢና፣ ኣየድልየናን 
ውን እዩ። እዚ ኲሉ ምድራዊ እዩ። ቅዱስ ጴጥሮስ ከም 
ዝብሎ፡“ከይረኣኹምዎ ተፍቅርዎ፡ ሕጂ ውን ከይረኣኹምዎ ብእኡ 
ትኣምኑ ኣሎኹም፣ ነቲ ናይ እምነትኩም መደምደታ ዝኾነ ድኅነት 
ነፍስኹም ምስ ተቐበልኩም ከኣ ብኪንገር ዘይከኣል ክቡር ሓጐስ 
ትሕጐሱ ኣሎኹም” (1ጴጥ 1፡8-9)። ክርስቶስ ካባና ክርሕቕ ኢሉ 
ዘይኮነስ፡ ንህላዌኡ ኩላትና ምእንቲ ክንረኽቦ፡ ንሓደ እኳ ምእንቲ 
ከይርሕቆ ኢሉ እዩ ንሰማይ ብኽብሪ ዝዓረገ።“እወ እቲ ‘ብሥጋ ሰብ 
ተገልጸ፡ ብመንፈስ ጸደቐ፡ ብመላእኽቲ ተራእየ፡ ኣብ መንጎ ኣሕዛብ 
ተሰብከ፡ ኣብ ዓለም ተኣምነ፡ ብኽብሪ ዓረገ’ ዚብል ናይ እምነትና 
ምሥጢር ብርግጽ ዓብይ እዩ”(1ጢሞ 3፡16)።“ንሱ ናብ ሰማይ 
ዓሪጉ ኣብ የማን ኣምላኽ ኣሎ፣ መላእኽትን ሥልጣናትን 
ኃይልታትን ይግዝእዎ ኣለው” 1ጴጥ 3፡22)።“ክርስቶስ ተንሥኣ 
እሙታን በዓብይ ኃይል ወሥልጣን ኣሰሮ ለሰይጣን ኣግኣዞ ለኣዳም” 
ዝብል ናይ ለይቲ ፋሲካ ጭርሖ ዕለታዊ መምርሒና ንናይ ዓወት 
መዝሙርናን ክኸውን ኣለዎ። 

 
 

ትንሣኤ ንዕርገትን መድኃኒና እምበኣር ሓዲሽ ተስፋ ን 
ትብዓትን ረኺብና ኣሰሩክንክተል፡ እሙናት መሰኻኽሩ ክንከውን፡ 
ንብጾትና ድማ ወንጌል ከነበሥር የተባብዓና። ካብ ሙታን 
ዝተንሥአ ክርስቶስ ከኣል ኲሉ ስለዝኾነ፡ “ኣይትፍራህ-ሂ”እናበለ 
እዩ ንነፍስወከፍና ሰላምን ዓወትን ዝዕድል።“ምስ ረኣኹዎ ድማ 
ምውት ኮይነ ኣብ ኣእጋሩ ወደቕኩ። የማነይቲ ኢዱ ኣብ ልዕለይ 
ኣንቢሩ ከምዚ ዝስዕብ አለኒ፣ ‘ኣይትፍራህ፡ ኣነ እቲ ቀዳማይን እቲ 
ዳኅራይን፡ እቲ ሕያውን እየ። ኣብ ልዕሊ ሞትን ሲኦልን ከኣ 
ሥልጣን ኣሎኒ’”(ራእ 1፡17-18)። ኣብ ዕለታዊ ሕይወትና ብርግጽ 
ዘጠራጥርን ዘፍርህን ኲነታት የጋጥመና ይኸውን፣ ንሕና ግና ከም 
ቅዱስ ጳውሎስ፡“ክርስቶስ ኢየሱስ ናቱ ስለዝገበረኒ፡ኣነ ድማ ነዚ 
ኲሉ ናተይ ክገብሮ ኢለ እጽዕር ኣሎኹ። ኣኅዋተይ፡ገና ናተይ 
ከምዝገበርክዎ ገይረ ንርእሰይ ኣይግምትን እየ። ሓደ ነገር ደኣ ኣሎ፣-
ነቲ ብድኅረይ ዘሎ እናረሳዕኩ፡ ናብቲ ቅድመይ ዘሎ ኣቢለ 
እናተመጣጠርኩም፣ ናብቲ ሕንጹጽ ዕላማ ኣቢለ፡ናብቲ ዓስቢ 
ዓወት ናይ ሰማይ ጽውዓ ኣምላኽ ብክርስቶስ ኢየሱስ እጐዪ 
ኣሎኹ”(ፊል 3፡12-14)ንበል። ሃምናን ቀልብናን ምስ ክርስቶስ 
ጐይታና ይኹን። ወትሩ ልብና ናብ ኣምላኽና ነልዕል። እዚ ከኣ ኣብ 
ዕለታዊ ሕይወት ናብ ግብሪ ከነርእዮ ኣድላይ እዩ። ቅዱስ 
ኣጐስጢኖስ “እምነት ውን ናታ ኣዕይንቲ ኣለዋ” ከምዝበለ፣ ምድራዊ 
ናብራና ብብርሃን እምነት ወይ ዓይኒ እምነት እዩ ዝምራሕ። 
“መበቆል ሕይወት ንስኻ ኢኻ፡ ብብርሃንካ ከኣ ብርሃን ንርኢ” (መዝ 
36፡9)።“ እምበኣር ኣምላኽ ከም ዝኃረዮም ቅዱሳንን ፍቁራትን 
ሕዝቢ ኰንኩም ምሕረት፡ ለውሃት፡ ትሕትና፡ ሕያውነት፡ 
ትዕግሥቲ፡ ልበሱ። ንሓድሕድኩም ተጸዋወሩ። ኣብ መንጎኹም ቅር 
ዜብል ነገር እንተሎ፡ ይቕረ ተበሃሃሉ። ከምቲ ጐይታ ይቕረ 
ዝበለልኩም ይቕረ ተበሃሃሉ። ኣብ ልዕሊ እዚ ኲሉ ግና፡ ንኲለን 
ኣሲራ ኣብ ፍጻሜ እተብጽሐን ፍቕሪ እያ እሞ ልበስዋ” (ቆላ 3፡12-
14)ከምዝበለ ንሕናውን ደቂ ትንሣኤ፡ ደቂዕርገት፡ ስለዝኾንና ኣብዚ 
ዘመነ ፋሲካን ዕርገትን ጰራቅሊጦስን ብእምነትን ተስፋን ፍቕርን 
ንበርትዕ ንተሓደስ። 

 

ንኲላትና ቡሩክ በዓለ ትንሣኤን ዕርገትን ይግበረልና። ኣሜን። 
 

+ ኣባ መንግሥተኣብ ተስፋማርያም 
ሊቀጳጳስ ዘመንበረ ኣሥመራ 

ብፁዕ ሊቀ ጳጳስ ሁበርትስ ማቲዎስ ማርያ ቫን መገን ኣብ ስርዓተ 
ኣምልኾ ዘሥርዓተ ግዕዝ ሃገርና ኪሳተፉ ኣብ ሰሙን ሕማማት 
ኣሥመራ መጺኦም ቀንዮም፣ ኣብ ጸሎት ዓርቢ ስቅለትን ስግደትን ናይ 
በዓላት ትንሣኤ ናይ ለይቲ መስዋዕቲ ቅዳሴን ምስ ብፁዕ ሊቀ ጳጳስ 
ኣቡነ መንግሥተኣብ እንከዕርጉ፤ኣብ መወዳእታ ቅዳሴ’ውን እዚ 
በዓል ትንሣኤ ምስ ካቶሊካዊት ቤተክርስትያን ኤርትራ ሓቢሮም 
ከብዕሉ ከም ዝመጹ ሓቢሮም፣ ንብፁዕ ሊቀ ጳጳስ ኣቡነ መንግሥተኣብ 
ምስኦም ክቅንዩ ዘፍቀድሎም ድሕሪ ምምስጋን ፣ ነቲ  ኣብ 
ርእሰኣድባራት ነቲ ለይቲ ፋሲካ ዝመጸ ሕዝቢ ብእምነቱ ሞጊሶም። 
ድሮ ሰዓት 3፣00 ናይ ንግሆ ኮይኑ’ሎ ከምቲ ማርያም መግደላዊት 
ኣንጊሃ ብጸልማት ናብ መቓብር ኢየሱስ’ስ ዝኸደት ንስኻትኩም ከኣ 
ናብዚ መጺእኩም ኣለኩም። ብትንሣኤ ክርስቶስ ከኣ እዚ ጸልማት 
ክሓልፍ እዩ፣ ጸሓይ እውን ክትበርቕ እያ’ሞ እምነትኩም ከኣ ከም 
ጸሓይ ኣብ ሕይወትኩም ከንጸባርቕ እዩ። ብምባል ናይ በዓለ ትንሣኤ 

ሰናይ ምንየቶም ንምእመናን ኣመሓላሊፎም። በቲ ዝረኣይዎ ናይ ናይ 
ሕዝቢ ተሳትፎን ሃብታም ጸሎታት ሥርዓተ ግዕዝን ከኣ ኣድናቆቶምን 
ሓጎሶምን ገሊጾም። 
 

ቅብኣተ ሜሮን 
 

ሰንበት 19 ሚያዝያ ቁምስና ደብረ መድኃኔ ዓለም  ገጀረት ብናይ 113 
ቆልዑ ጸጋ ቅብኣተ መንፈስ ቅዱስ ተሸሊማ ውዒላ። ናይዚ  ሰንበት 
መስዋእቲ ቅዳሴ ዳርጋ ሓደ ርብዒ ቤተክርስትያን መድኃኔ ዓለም 
በቶም ዕንባባ ዝልቦምን ዕንባባ ዝኽዳኖምን ቆልዑ ኢዩ ተባሒቱ ነይሩ። 
ብፁዕ ሊቀጳጳስ ኣቡነ መንግሥተኣብ ተስፋማርያም፣ ጳጳስ ዘመንበረ 
ኣሥመራ ቅ.ወንጌል ኣንቢቦም፣ ኣብ ዘስምዕዎ ስብከት፣ ኣብ ዳግማይ 
ትንሣኤ ኢየሱስ ንሓዋርያቱ ብዝተፈላለየ መንገዲ ክርኣዮም ጀመረ፣ 
ማዕጾ ብዕጹው ከኣ “ሰላም ንኣኻትኹም… መንፈስ ቅዱስ ተቐበሉ 
“እናበለ መንፈስ ቅዱስ” ዓደሎም። ፈሪሖም ተሓቢኦም ዝጠራጠሩ 
ዝነበሩ በዓል ቶማስ ከኣ “ጐይታይን ኣምላኸይን” ክብሉ ኪኢሎም። 
ድሕሪ ትንሣኤ  ንኢየሱስ ብዓይኒ እምነት ኢና ንርእዮ። ኢየሱስ ኣብ 
እምነትና ክንጸንዕ፣ ብዓይኒ እምነት ክንጎዓዝ ይጽውዓና። እምነትና 
ብከመይ እያ ትዓቢ እንተኢልና፣ እምነትና ቃል ኣምላኽ ብምስማዕ፣ 
ብምንባብ፣ ትምህርተ ክርስቶስ ብምስማዕ፣ ምሥጢራት ብምቕባል፣ 
ኣብ ኣገልግሎት ቤተክርስትያን ብምውሳእ ኢዩ ኢሎም። 
ብፁዕ ሊቀጳጳስ ብዛዕባ’ቲ, ዕለት,ናይ መለኰታዊ ምሕረት ኣመልኪቶም 
ከኣ ር.ሊ.ጳ ኣቡነ ፍራንቸስኮ ንዝመጽእ “ዓመተ ምሕረት” ኣዊጆምልና 
ኣለዉ። ክንሰናደወሉ፣ መሓርቲ ክንከውን፣ መሓረና ንበሎ። ሎሚ 
ምስጢረ ሜሮን ዝቕብኡ ዘለዉ ደቅና ከኣ ናይ’ቲ ካብ ምውታት 
ዝተንሠኤ ክርስቶስ መንፈስ ቅዱስ ኣብ ሕይወቶም ከኣቱ ጥበብ 
ክህቦም፣ ናይ ሰይጣን ፈተናታት ከሽንፉ፣ ተባዓት  ኪኮኑ ኢዮም። 
ወለዲ ከኣ  ብትምህርቲ  ክርስቶስ ተኮስኲሶም ክዓብዩ ንሓግዞም 
ኢሎም ንተቐባእቲ ከኣ ብመንገዲ ጽድቅን ሓቅን ክትነብሩ 
ይምራሕኩም ቢሎም መሪቆምዎም። 

 
 

ቡራኬ/ጽንብል ሓዳስ ቤተክርስቲያን ደብረ 
ኪዳነ ምሕረት  ላዕላይ ዓላ  

  
  

‘‘ሓነጽዋ ወሳረርዋ ለቤተክርስትያን ከመ ትኩን 
ኣርዓያ ዘበሰማያት፡ ወከመ ትኩን ምሥትስራዬ ኃጢኣት፣ ዳዊትኒ ይቤ 
ዛቲ ይእቲ ምዕራፍየ ለዓለም።’’ እናበሉ 

 

ቤትእግዚኣብሔር ደብረ ኪዳነምሕረት ንምህናጽ 
ኣጀሚሩ ንዘፈጸመ ንኹልኹም ኣብ ምህናጽ ዝተዋሳእኩምን 
ዝጸዓርኩምን ዝደኸምኩምን ሓይልን ክእለትን ዝሃበ ልዑል 
እግዚኣብሔር ምስጋና ይኹኖ፣ቢሎም ድሕሪ ኣመስጊኖም፣፣ ብስም 
ኪዳነምሕረት ዝተሰምየ ህንጻ ቤት መቕደስ ናይታ ሰማያዊት 
ኢየሩሳሌም ተምሳሌት ኮይና፡ ሰማይን ምድርን ዘተዓርቕ መስዋእቲ 
ድኅነት ዝዓርገላ፡ ምእመናን ኩሉ ግዜ ካብ እግዚኣብሔር ኣምላኽና ጸጋ 
እንቕበለላ፡ ኅድገት ኃጢኣት እንረኽበላ ማለት እንንስሓላ፡ ቃል 
እግዚኣብሔር እንሰምዓላ፡ ምግቢ ሕይወት ሥጋን ደምን ክርስቶስ 
እንምገበላ፡ ምእመናን ሓቢርና ናብ ኣምላኽና እነምልኸላን 
እንጽልየላን፡ምሥጢራት እንዕደለላ፡ናይ ፍቕርን ሰላምን ህንጻ 
እያ።ብምባል ካብ ቅዱስ መጽሓፍ እናጠቐሱ ንዕላማን ክብርን 
ቤተመቅደስ ገለጹ፣፣
 

ናብ ናይ ዕለቱ ቃል ወንጌል ተመሊሶም ብፁዕ ጳጳስ እቲ “ሰላም 
ንኣካትኩም ይኹን’’ ዝብል ናይ ትንሣኤ ክርስቶስ ብሥራት 
ጠቒሶም፣ ከምቲ ቤተክርስትያና ከምብሓድሽ ዝተሃንጸት፡ ንሕና 
እውን     ብኹሉንትናና ክንሕደስን ክንልወጥን የድልየና። እግዚኣብሔር 
ዝሃነጻ ህንጻ ቤት መቕደሱ ንሕና ስለዝኾንና፣ እዚ ቅዱስ ቤት መቕደስ 
ከይረስሕ ክንጥንቀቐሉ ሕድሪ ኣሎና። ምእንቲ እዚ ቂመ በቀል 
ኣወጊድና፣ ጽልኢ ኣርሒቅና ብፍቕርን ብዕርቅን ብስኒትን ንንበር፣ 
ክብሉ ኖላዊ ቃሎም ኣስሚዖም፣፣ 
 

ኣብ መወዳእታ ከኣ ነዛ ቤት እግዚኣብሔር ንምህናጽ ዝሓለኑን 
ንኽትፍጸም ዝጸዓሩን ብፁዕ ሊቀ ጳጳስ ኣቡነ መንግሥተኣብ 
ተስፋማርያም ምስኦም ዝደኸሙን ንኹሎም ገበርቲ ሰናይ ብገንዘብ 
ዝሓገዙን ቆሞስ ኣባ መብራህቱ የማነ ምስ ሽማግለታትን ኩሉኹም 
ምእመናን እንቋዕ ኣሞገሰኩም ነቲ ዝገበርኩምዎ ኩሉ እግዚኣብሔር 
ይጻሙኹም፡ እኖና ኪዳነ ምሕረት ትርዳእኩም። ቢሎም ስብከቶም 
ዛዘሙ፣፣ 
 

ኣብ መወዳእታ ቅዳሴ ከኣ 
እንቋዕ ነቲ ካብ ነዊኅ ዓመታት ሃረር 

ክትብልዎ ዝጸናሕኩም ጽንብል ሓዳስ ቤተ ክርስትያን ኣርኣየኩም 
ድሕሪ ቢሎም ሓንቲ ቤተክርስትያን፡ ከምቲ ስማ፡ቤት ክርስቶሳውያን 
ኣመንቲ፡ ቤት ኣምልኾ፡ ቤት ጸሎት፡ ቤት ምስጋና፡ 

ቤት ንስሓን ዕርቅን፡ ቤት ፍቕርን ኅውነትን እያ።  
እቲ ጸሎታት ቡራኬ ሓዳስ ቤተ ክርስትያንውን ነዚ ሓቂ እዚ እዩ 
ዘንጸባርቕ እሞ ብዓብይ እምነትን መንፈሳውነትን ክንሳተፎ ይግባእ፡ 
ንቤተ ክርስትያንና ብክብርን መንፈሳዊ ቅንኣትን ክንሕልዋን 
ክንከናኸናን የድሊ። እዛ ውቅብቲ ቤተ ክርስትያን እዚኣ ፍረ ናይ 
ውሁድ ጻዕርን ኣብነታዊ ምትሕብባርን እያ ክበሃል ይከኣል፡ ምእመናን 
ብወገንኩም እትኽእልዎ ከምእትገብሩ ምስ ኣረጋገጽኩምኒ ኣነ ከኣ 
ብወገነይ ዝከኣለኒ ከምዝገብር ቃል ኣቲወልኩም። ሽሕኳ ኣብ ስራሕ 
ዝተፈላለየ ጸገማትን ምድንጓይን እንተጋጠመና ኣብ መጨረስትኡ 
ግና፡ ኣይብኃይልናን ብኃይሊ ኣምላኽ፡ ከምቲ ዝበልናዮ ኣብ ቃልና 
ጸኒዕና ኣብ መፈጸምታ ክንበጽሕ ምኽኣልና ንእግዚኣብሔርን ንእኖና 
ኪዳነ ምሕረትን ብልቢ ከነመስግን ግቡእ እዩ። ኣብዚ፡ ብፍሉይ 
ክምስገኑ ዘለዎም ሰባትውን ኣለው፡ ብወገን ቊምስና ካብ መጀመርያ 
ክሳዕ መፈጸምታ፡ ምስ መንበረ ጵጵስና ዘበኣሥመራን፡ ምስ ኣብ ዓድን  

ዓውደ መጽናዕቲ፣ መርሐ-ግብር(ሊነያመነታ) 
ሲኖዶስ ጳጳሳት ብዛዕባ ስድራቤት          

ብፁዕ ወቅዱስ ርእሰ ሊቃነ ጳጳሳት ፍራንቸስኮስ ህሉው ኩነታት 
ስድራቤት ዓለም ስለዘሻቐሎም ካብቲ ዝሓለፈ ዓመት ጀሚሩ፣ እዚ ከኣ 
ኣብቲ ዝሓለፈ ዓመት፣ መደብ መጽናዕትን ዘተን ክግበር" ኣብቲ 
ካልኣይ ዓመት ከኣ ውሳኔታትን መምርሒታትን ዝመሓላለፈሉ እዋን 
ኪኸውን፣  ነዚ ንምግባር ከኣ ንዚመጽእ ጥቅምቲ 2015 እንደገና ሲኖዶስ 
ጳጳሳት ጉባኤ ኪካየድ፣ ከም ፍረኡ ከኣ ሓደ መምርሒ ኪወጽእ 
ንስድራቤት ኣወፊዮሞ ኣለው፣፣ በዚ መሠረት ኣብ ዝሓለፈ ጥቅምቲ 
2014 “ሓዋርያዊ ብድሆታት ስድራቤት ኣብ ስብከተ ወንጌል” ብዝብል 
ርእሰ ሓሳብ 3ይ ፍሉይ ሓፈሻዊ ጉባኤ ኣቡናት ኣብ ሮማ ከምዝተኻየደ 
ይፍለጥ፣፣ ኣብቲ ጉባኤ ጳጳሳት ተመሥሪቱ ዝተዳለወ ናይ ምሉእ ዓለም 
ትዕዝብታትን ሕቶታትን ዝሐዘ፣ ናይቲ ጉባኤ መሰናደዊ ጽሑፍ 
(ሊነያመንታ) “ጸዋዕታን ተልእኾን ስድራቤት ኣብ ቤተክርስቲያንን 
ዘመናዊ ዓለምን’’ ብዝብል ኣርእስቲ ድሮ ተዳልዮስ 
ተዘርጊሑ’ሎ፣፣ ልዕለ-ሰበኻ ኣሥመራ ከም ኣካል ኩላዊት 
ዓለምለኻዊት ቤተክርስቲያን ትሕዝቶኡ ንምርዳእን ነቲ ጉባኤ ዝሕግዝ 
ጥርኑፍ ሓሳባት ንምብርካትን ዝዓለመ፣ ካብ መላእ ልዕለ ሰበኻ ዝመጹ፣ 
ቤተክህነትን ምእመናንን ዝተሳተፍዎ ዓወደመጽናዕቲ 01 ሚያዝያ  ኣብ 
ኣሥመራ መካነ መንበር ደብረ ኪዳነ ምሕረት ተኻይዱ። 
  
ነቲ መደብ ብጸሎት ብፁዕ ሊቀ ጳጳስ ኣቡነ መንግሥተኣብ ምስ 
ከፈትዎ፣ መራሒ መደብ ክቡር ኣባ ከሰተ ገ/ዮሓንስ፣ እኖና ቅድስቲ 
ቤተክርስቲያን ናይ ስድራቤት ኣገዳስነት ርእያ፣ ብዕቱብ ሒዛ 
ተጽንዖን መምርሒ ክትህብን ትሰናዶ ኣላ፣፣ ስለዚ ኣብቲ ሰነድ መርሓ 
ግብር ተመሥሪትና ነቲ ትሕዝቶኡ ክንርድኦን ሓቢርና ክንዝትየሉን፣ 
ክንዳለወሉን ስለዘሎና’ዩ፣ እዚ ዓወደ መጽናዕቲ ተዳልዩ ቢሎም  
ዕላማ እቲ ዓውደ መጽናዕቲ ገለጹ፣፣ 
 
ሲዒቡ ከኣ ነቲ ኣብ ቀረባ ግዜ ካብ ቤተክርስቲያን ዝተዘርግሐ ሰለስተ 
ምዕራፍ ዘለዎ ናይ ስራሕ ወረቐት ወይ መርሓግብር ብክልተ 
ኣቕረብቲ መግለጺን መብርህን ተዋሂብሉ፣ ማለት ኣብቲ ቀዳማይ 
ክፋል“ምስማዕ፣ ኩነታትን ብደሆታትን ስድራቤት’’ ዝብል ብብፁዕ 
ሊቀ ጳጳስ ኣቡነ መንግሥተኣብ፣ “ኣብ ክርስቶስ ምጥማት፣ ወንጌል 
ስድራቤታት’’ “ንህሉው ኩነታት ምግጣም፣ ሓዋርያዊ መዳዩ” 
ዝብል ካልኣይን ሳልሳይን ክፍላት ከኣ ብኣባ ሃብተማርያም ዓድዑመር
(ካፑቺኒ) ቀሪቡ፣፣ 
 
ብፁዕ ሊቀ ጳጳስ ነቲ መእተዊ ናይቲ ሰነድን ቀዳማይ ክፋሉን 
እንኪገልጹ “እነሆ ይመሲ ኣሎ” ር.ሊ.ጳ ኣብቲ ሲኖዶስ ኣቡናት ዝበልዎ 
ቃል ጠቒሶም፣ ምሸት ኣብ ዝወዓልካ ዊዒልካ ምስ ስድራኻ 
እተተኣኻከበሉ ናይ ተስፋ ግዜ ኪኸውን ከሎ ብካልእ መልክዑ ከኣ 
ዝተፈላለየ ቁስሊ ሒዞም ንዝመጹ ናይ ጸልማት ግዜ ኢዩ፣፣ ምእንቲ 
ኩሎም ክንጽሊ ይግባእ ዝበልዎ ዘኪሮም፣ ምስ ኣካይዳን ባህልን 
ሕዝብና ኣተሓሒዞም፣ ግብራዊ ኣብነታት እናቕረቡ፣ እቲ ሰነድ 
ዝጠቕሶም ማኅበረ-ባህላዊ ኩነታት፣ ከም ምትእሳር 
ስድራቤት፣ጽምዋ፣ ምብታትን ስድራቤት፣ ድኽነትን ስራሕ 
ምስኣንን፣ ዝተፈላለየ ዓይነት መርዓ፣ ካብ ቃል ኪዳን ወጻኢ ዝውለዱ 
ቆልዑ፣ ካልእ ማሕበራውን ባህላውን ጸገማት እናጠቐሱ ኣረድኡ፣፣ 
ኣብ መወዳእታ ከኣ ቤተክርስቲያን ነቶም ኣብ ዝተፈላለየ ኩነታት 
ዝርከቡ ስድራቤታት ቃል ሓቅን ተስፋን ብምሃብ ከመይ ዝበለ 
ሓዋርያዊ ሓልዮት ክትገብር ከምዝግባእ፣  ነቶም ብጽቡቕ ኩነታት 
ቃል ኪዳናዊ ሕይወቶም ዝነብሩ ዘለዉ ምእመናን'ውን  ኪቅጽልዎ 
ምትብባዕ ከምዘድሊ ገለጹ፣፣ 
 
ኣባ ሃብተማርያም ብወገኖም ነቲ ዝተረፈ ክልተ ክፋላት እቲ ሰነድ 
እንኪትንትኑ፣ ቅ.መጽሓፍ ብዛዕባ ስድራቤት ዝህቦ ትምህርቲ፣ ሰነዳት 
ቤተክርስቲያን ቅድሚ ሎም ዝሃብዎ መምርሒ ዘርዚሮም፣ 
ስለምንታይ ኢያ ግን ቤተ-ክርስቲያን ኣብ’ዛ እዋን እዚኣ ብዛዕባ 
ጕስነት ሥድራ-ቤታትን ዘጓንፎም ዘሎ ብድሆታትን ከተሰተንትን 
ዝደለየት? ንዝብል ሕቶ እንኪምልሱ ድማ ኣባ ሃብተማርያም ር.ሊ.ጳ, 
ፍራንቸስኮስ ካብ ሓደ ጭቡጥ ኵነታት እምነት ቤተ-ክርስቲያን 
ተበጊሶም ኢዮም ነዚ ኣርእስቲ እዚ ዝመረጹ፦ ሎሚ ኣብ ምሉእ ዓለም 
እምነትን ተግባራት እምነትን እናደኸመ ዚኸይድ ዘሎ፣ ቀንዲ ካብ 
ድኹም ኣመሓላልፋ እምነት ኣብ ሥድራ-ቤታት ከም ዝኾነ 
ኣስተውዒሎም ኢዮም። ብዝተፈላለየ 
 
 ምኽንያት ክብርታትሥድራ-ቤት እናተበለለ ይኸይድ ስለ ዘሎ ኢዩ። 
ፍጹም ኣድላይነት ዘለዎ ሲኖዶስ ዝኾነሉ ቀንዲ ምኽንያት፣ ሎሚ 
ኣብ’ዚ መበል 21 ዘመን፣ ካቶሊካውያን ሥድራ-ቤታት ብርቱዕ 

ፈተናታት የጓንፈን ስለዘሎ ኢዩ። ስለ’ዚ እቲ ቤተ-ክርስቲያን ብዛዕባ 
ሥድራ-ቤትን ምስ ሥድራ-ቤት ዝተተሓሓዘ ግድላትን ዘለዋ 
መርገጽን መምርሕን ብዝተሓደሰ መንፈስ፣ ብዝተሓደሰ ኣገባብን 
ቋንቋን ኣቀራርባን ክፍጸም ተባሂሉ ኢዩ ተኣዊጁ፣ ዚዝተየሉ እውን 
ዘሎ። ሥድራ-ቤታት ባዕላተን ብዛዕባ ግድላተን ከምዚዝትያ ኪግበር 
ኣለዎ ተባሂሉ ኢዩ ኢሎም። ቀጺሎም “እምነት ኣብ ሥድራ-ቤታት 
ከመይ ኣሎ?” ሎሚ ንሥድራ-ቤታት ዘጓንፈን ዘሎ ሓድሽ ብድሆታት 
ርኢኻ፣ ከም ኣብነት፣- ብያኔ ፍትሕ ቃል-ኪዳን ዚቃለለሉ መንገዲ 
ኪርከብ ዲዩ? ቃል-ኪዳን ኣፍሪሶም ካልኣይ ጊዜ ዝተመርዓዉ 
ሚሥጢረ ቍርባን ኪቕበሉ ኪፍቀደሎም ዲዩ? መጢንካ ንምውላድ፣ 
እቲ ኣብ ሕብረተ-ሰብ ቅቡል ዝኾነ ”ሳይንሳዊ” ኣገባብ ምክልኻል ጥንሲ 
ብወገን ቤተ-ክርስቲያን ዳግመ-ግምት ኪግበረሉ ዲዩ፣ ወይስ ከም  
ቀደሙ ብ“ባሕርያዊ ኣገባብ” ጥራይ ኪበሃል ኢዩ? ቤተ-ክርስቲያን 
ነቶም ”ሶዶማዊ  ናይ  ኀባር ናብራ” ዝመሥረቱ ብኸመይ ኢያ 
ክትግምግሞምን ክትቀርቦምን? ቤተ-ክርስቲያን ኣብ’ዚ ሲኖዶስ 
ብዛዕባኡ እንታይ መርገጺ ከምእትወስድ ብሃንቀውታ ዚጽበዩ ኣለዉ። 
ከምኡውን፣-ብሲቪላዊ ሥርዓት ጥራይ ቃል-ኪዳን ኣሲሮም ብሓንሳእ 
ዝነብሩ መጻምዲቃል-ኪዳኖም በቲኖም ግን ብኪ ኮይኖም ዚነብሩ ቃል-
ኪዳን ፈቲሖም ከምብሓድሽ ዝተመርዓዉዝኾነ ይኹን ውዕል 
ከይገብሩ ተጠራኒፎም ዚነበሩ፣ ሓድሓደ ጊዜ ዚጥዕሞምን 
ዘይጥዕሞምን፣ ዚሰማምዑን ዘይሰማምዑን ምዃኖም ንመፈተንታ 
ዚጠራነፉ እውን ኣለዉ፣ብዝተፈላለየ ምኽንያት ካብ መጻምዶም 
ተፈላልዮም ወይ ተፋቲሖም ንበይነን ወይ ንበይኖም ቈልዑ ኣብ 
ምዕባይ ዚርከቡ፣ ብባህላዊ መንገዲ ጥራይ ቃል-ኪዳን ዚኣሰሩ 
ወዘተርፈ… ኣብቲ ዝመጽእ ሲኖዶስ ቤተክርስቲያን መምርሒ ክትህብ 
ትጽቢት ከምዝግበርውን በብቁጽሪ እናጠቐሱ፣ ብሰፊሑ ተንቲኖም 
ገሊጾም፣፣    
ብሓፈሻ ኣብቲ ካብ ምሉእ ዓለም ዝመጸ ምላሽትን ትዕዝብትን ዝወጸ 
ሰነድ ዳርጋ ኩሉ ኣብ ምሉእ ዓለም ዘሎ ሎሚ ንስድራቤት ዘጋጥማ 
ዘሎ ጸገማትን ብድሆታትን፣ ከም ምክልኻል ጥንሲ፣ ኣተዓባብያ 
ቆልዑ፣ ፍትሕ፣ ምቍጽጻር ወለድ፣ መርዓ ሓደ ዓይነት ጾታ፣ ብናይ 
ላባራቶሪ ስራሓት ዝካየድ ምርምር ድቂ፣ ውልቓውነት፣ ግዙፍነት፣ 
ጣዕሚ፣ ምንጻል ጥንሲ፣ ብዘይ ኪዳን ምትእኽካብ፣ ሰብ ሰርሖ 
ወሊድ፣ ደንጉካ ምምርዓው . . . ወዘተ መማህራን ተንቲኖም 
ገሊጾም፣፣  

ቅድሚ ሕጂ፣ ሲኖዶስ ካቶሊካዊት ቤተ-ክርስቲያን ኪፍጸም እንከሎ፣ 
ዚኣክል መቀራረቢ ምስ ተገብረ፣ ኣብ ሓደ ዝተወሰነ ጊዜ ኢዮም 
ካርዲናላትን ኣቡናትን ምስ ርእሰ-ሊቃነ ጳጳሳት ኮይኖም ዘካይዱዎ 
ዝነበሩ። ነዚ ናይ ሕጂ ሲኖዶስ ፍሉይ ዚገብሮ ግን፣ ኣብ ክልተ እዋናት 
ከምዝካየድ ገይርካ ምሕንጻጹ ኢዩ። እቲ ቀዳማይ ክፋሉ ብ5-19 
ጥቅምቲ ድሮ ተፈጺሙ። “3ይ ፍሉይ ኣጠቓላሊ ጉባኤ” ተባሂሉ 
ተጸዊዑ። ሽዑ ኣቡናት ተኣኪቦም ኣብቲ ካብ ምሉእ ዓለም ዝተላእከ 
ሕቶታት ተመሥሪቶም፣ ብ24 ሰነ 2014 ንቐዳማይ ክፋል ሲኖዶስ 
“መዛተዪ ነጥብታት”(Instrumentum Laboris) ኣዳልዮም፥ 159 
ኅልቍታት ዘለዎ ሰፊሕ ግን ከኣ ኣገዳሲ ሰነድ ኢዩ። ብጊደኡ እዚ 
ጉባኤ’ዚ እውን ሓደ “ሲኖዶሳዊ ጸብጻብ” ዘርእስቱ ሰነድ ኣውጺኡ፥ ነቲ 
ናይ መወዳእታ ሲኖዶስ መዛተዪ ነጥቢ ንኪኸውን ከኣ ሕቶታት ቀሪቡ 
ኣሎ። ሓደ ዓመት ድሕሪኡ፣ እቲ 2ይ ሥሩዕ ወይ “መደባዊ ኣጠቓላሊ 
ጉባኤ”(Ordianry General Assembly) ኸኣ ብጥቅምቲ 2015 
ክፍጸም ኢዩ። ብድሕሪኡ ወግዓዊ ድሕረ-ሲኖዶሳዊ ሰነድ (Post-
Synodal Letter) ኪወጽእ ኢዩ።   

ክልቲኡ ሰነዳት ካብ መጀመርያ ኣትሒዙ ደጋጊሙ ዘመልክቶ ነጥቢ 
ኣሎ፦ እዚ ሲኖዶስ እዚ “ሓዋርያዊ ጕስነት ስድራ-ቤት ከመይ ኣሎ” 
ናብ ዝብል ትንተና ኵነታት ሥድራ ኣይኮነን ከተኵር ዚድለ ዘሎ። 
እንታይ ደኣ “ሓዋርያዊ ጕስነት ስድራ-ቤታት ከም’ቲ ዚድለ 
ከምዘይኮነ ተረዲእና፣ ኣብ ቤተ-ክርስቲያን ኣብ መንጎ ሕዝብን 
(ስድራታትን) መሪሕነት ቤተ-ክርስቲያንን ምቅርራብ፣ ሓቢርካ 
ምስራሕ፣ ድምጺ ተራ ምእመናን ምስማዕ ከም ግቡኡ ይፍጸም ኣሎ 
ክንል ኣይንኽእልን፥ ስለ’ዚ እንታይ ንግበር? ኣብ ጕስነት ስድራ-ቤት 
ኣሰራርሓናን ሜላ ሓዋርያዊ ኣገልግሎትናን ፈቲሽና ዚመሓየሸሉ 
መንገዲ ሃሰስ ንበል ዚብል ዕላማ ሒዙ ኢዩ ተበጊሱ። ንገለ ዝጸንሔ 
እምነታዊ ሥርዓት (ኣገባብ ጕስነታዊ ስራሕ) ኣብ ሕቶ ምእታው፣ ምስ 
ጊዜን ኵነታትን ኣገናዚብካ ዚሕደስ ኪሕደስ፣ ዚመሓየሽ ኪመሓየሽ 
ይብሉና ኣለዉ ር.ሊ.ጳ. ፍራንቸስኮስ ብምባል ኣስተምህርኦም ዛዘሙ።  
 
 

ኣብ መወዳእታ ተሳተፍቲ እዚ ዓውደ- መጽናዕቲ ከኣ ብወገኖም ኣብቲ 
ኣስተምህሮታት ተመርኩሶም ርእቶታቶምን ለበዋታትን ሂቦም፣፣ 

ሓዋርያዊ ልኡኽ ቅድስቲ መንበር ኣብ ኤርትራ 

ዓመተ   ዉፉይ   ሕይወት 

 
 
 
 
 
 
 

ዉፉይ ሕይወት 
ሕይወት ትንቢታዊ ምስክርነት እዩ 

(ብኣባ ግርማይ ኣብርሃ)   
 

3. ጸጋ ኣምላኽ ዝዓዘዞ ሕይወት ምዃኑ ምፍላጥ፤ 
 ውፉይ ሕይወት ነዚ ትንቢታዊ ተልእኮኡ ኣብ ግብሪ ዜውዕለሉ 
ሣልሳይ ኣገባብ፤ ኩሉ ጸጋ ኣምላኽ ምዃኑ ዘስተውዕለሉ ኣገባብ 
እዩ። ኩሎም ነቢያት ከምኡ’ውን ኢየሱስ ብቐንዱ፤ ነቲ 
ተልእኮኦም እንኪፍጽሙ እዚ ስሚዒትን ሓሳባትን ወሪሱዎም 
ነበረ። 
ብመንጽር ውፉይ ሕይወት “ጸጋ ኣምላኽ” ኪበሃል ከሎ እንታይ 
ማለት እዩ? እዚ ሕይወት’ዚ እንታይ እዩ? ኪበሃል ከሎ ነዚ 
ሕቶ’ዚ ኣብ ምምላሽ ከነስተውዕሎ ዘሎና ኣሎ። 
 ዝበለጸት ወይ ዝለዓለት ሕይወት ምዃና፤ ወይ’ውን 

“እንታይ ክንረክብ ኢና” (ማቴ.19፣27) ኢልካ ኪሕተት 
ዘይብሉ እዩ፤ 

               ብዛዕባ እንታይነት መንነትን ውፉይ ሕይወት ኣብ                                        
  ዚሕተተሉ፤ ምላሽ ኪወሃብ ከሎ’ምበኣር፤ 
 ንጸዋዕታ ብተኣዝዞ ክትቅበል ምድላይ ዘበገሶ፤ ወሳንን 

ቈራጽን ብዝኾነ ኣገባብ ንወንጌል ክትክተል ምድላይን 
ምዃኑ ብምግላጽ’ዩ እምበር ካልእ ምላሽ የብሉን፤ 

 
 ምስ’ቲ ካልእ ኣብ ቤተክርስትያን ዘሎ ዝተፈላለየ ጸዋዕታ፤ 
ምስ ቤተክርስትያን ኪነጻጸር ከሎ፤ ውፉይ ሕይወት ዝበለጸን 
ዝለዓለን ኮይኑ ኪቐርብ ወይ ንኸምኡ ኪጠልብ ኣይክእልን። 
ጴጥሮስ ንኢየሱስ ኣብ ዘቕርበሉ ሕቶ “ንሕና ኩሉ ሓዲግና 
ተኸቲልናካ እንታይ’ዩ ዓስብና?” ኪብል ከሎ ሓለፋ ይጽበ ከም 
ዝነበረ ዜመልክት እዩ። ከምኡ’ውን ደቂ ዘብዴዎስ ንኢየሱስ 
ብምኽታሎም ፍሉይ ዓስቢ ወይ ሓለፋ ኪሓቱ ንረኽቦም 

(ማር.10፣35-40፤ ማቴ 20፣20-23) እዚኣቶም ኮነ ጴጥሮስ 
ዘይተገንዘብዎ (ጸኒሖም ኪግንዘብዎ ዘለዎም) ነገር እንተ ነይሩ 
እቲ መደብ-ኣምላኽ ውጹእ/ጽሩይ ጸጋ ምዃኑ ኣይበጽሑዎን። 
መደብ ውፉይ ሕይወት’ምበኣር ንርእሳ ክትግምግም ከላ፤ ወይ 
ከኣ ርእሳ ንኻልእ ከተቕርብን ከተፋልጥን ከላ፤ በዚ ናይ 
ምንጽጻር ወይ ድማ ምውድዳር 
ዕላማ ኪኸውን የብሉን፤ የግዳ ኩሉጸጋ ኣምላኽ ምዃኑ  

 
 
 
 
 
 
 ብምድናቕ ከተዘንቱ ክትክእል ኣለዋ። እቲ ክትገብሮ እትጽዕር 
ዘላ ሕይወት፤ ኣምላኽ ስለዝደለዮን ስለ ዝሓተቶን ስለዝጸወዐን 
ደኣ’ምበር (ጸጋ ኣምላኽ) ሰብ ስለ ዝደለዮ፣ ወይ ስለዝመሃዞ 
ኣይኮነን፤ እንተዘይኮነ ጃህራ ኪኸውን እዩ። 
ስለ’ዚ ውፉይ ሕይወት ብዛዕባ ርእሶም እንኪዛረቡ ወይ 
ኣቐዲሞም እንኪሓስቡ፤ ብወንጌላዊ ኣገባብን መደብንሲ 
“ዘይረብሑ ኣገልገልቲ” ምዃኖም ኪርድኡ የድሊ። በዚ 
ዓይነት’ዚ ንሳቶም ግምት ዘይብሎም ምዃኖም፤ ኩሉ እቲ 
ኣብኦም ዘሎ ጸጋ ኣምላኽ ምዃኑ ኪርድኡ ከለዉ፤ ሽዑ ነቲ ናይ 
ተዓቅቦን ምናኔን ተኣዝዞን፤ ማኅበራዊ ሕውነታዊ ሕይወትን፤ 
ብሕጉስን ርዱእን ኣገባብ ምንባሩ ኪከኣል ኢዩ። በቲ ሓደ ከኣ 
ምንባሩ ጥራሕ ዘይኮነ ብሓደ ምልኣት ዘለዎን ኡነተይናን 
ሰብኣዊ ሕይወት ኣቢሎም ብርሃን ወንጌልን መኣዛኡን 
ኪዝርግሑ እዮም። 
 

   ብሓጺሩ እዚ መደብ ጸጋ ኣምላኽ ኣብ ውፉይ ሕይወት ዘለዎ 
ቦታ እንተድኣ ደሚቑን ጸቢቑን፤ እቲ ንውፉይ ሕይወት ኣዝዩ 
ዚግድሶን ቀዳምነት ዚህቦን፤ ነቲ ድምጺ ጎይታ ምቅላሕ 
እምበር፤ መንነትካን ርእስኻ ምርግጋጽን፣ ታሪኽካ ምግላጽን…
ዚብልዎ ጉዳይ ቦታ የብሉን። 
“ብናጻ ዝተቐበልኩምዎ ብናጻ ሃቡ” (ማቴ 10፣8) ኢሉ 
ኢየሱስ፣ ሓዋርያ ጳውሎስ’ውን ኣብ’ቲ ናይ ስብከተ ወንጌል 
መደባቱ፤ ብዙሕ ግዜ ነዚ ናይ ጸጋ ኣምላኽ እጃም ኪደጋግም 
ይስማዕ (2ቆሮ.9፣9 1 ጢሞ.6፣18 ረአ)።  ምእንት’ዚ እዛ 
ውፉይ ሕይወት ናይ ቃል-ኣምላኽ ጽሩይ መቓልሕ፤ ናይ 
ብርሃኑ ንጹር ነጸብራቕ ክትከውን እንተድኣ ኮይኑ፤ ማለት 
ብምሉእ ትንቢታዊ ምስክርነት ከተንጸባርቕ እንተኾይና፤ ነዚ 
መደብ ጸጋ-ኣምላኽ ኣገዳሲ ቦታ ክትህቦ ኣለዋ፤ ንሱ ኣብ 
ዘይብሉ ኣገልግሎት ባዶ ምኾነ፤ ከም’ቲ ጭልጭል ዚብል 
ኣስራዚ ምኾነት፤ዝገደደ እውን ንመልክዕ ወንጌል ዜህስስ 
ምኾነ። 
 

 ነቲ መደብ ጸጋ-ኣምላኽ ብኸም’ቲ ኣመጻጽኣኡ ዚነበሮን 
ዘስተማቕሮን ሰብ፤ ወይ ከምዚ ዝበለ ሃለዋት ኣብ 
ዝተሰናደወሉ፤ ኣብኡ ናይ ፍቕርን ተቐባልነትን መንፈስን 
ቦታን ኣሎ፤ ኣብኡ ተኣማንነትን ናይ ልግስን ሓርነትን ቦታ 
ኣሎ፤ ኣብኡ እቶም ዘይክርስትያን፤ ነቲ ውፉይ ሕይወት 
ዘይቕበልዎ’ውን ከይተረፈ ቅቡላት ድኣ’ምበር ጓኖት  ኮይኑ 
ኣይስመዖምን። 
 ሎሚ ከም ሎሚ እንተደኣ ኮይኑ ግን፤ እቲ ገኒኑ ዘሎ 
ኣተሓሳስባ፤ ኩሉ ብረብሓ ምእንቲ ረብሓ ዚግበር እዩ። ስለ’ዚ 
ብኸምኡ ብናጻ ዚበሃል ነገር የልቦን። ስለዚ ምእንቲ ረብሓ 
ዚነብር ሕይወት፤ ረብሓኻ ንምርግጋጽ ብሥውር መንገዲ 
ነገራት ጠማዚዝካ መንገዲ ግብዝነት ሒዝካ ዚግበር ኣከያይዳ 
እውን ኣሎ። 
 

ኣብ ከም’ዚ ዝበለ ሃለዋት ምዕባሌታትን’ምበኣር እዚ 
መደብ ውፉይ ሕይወት እንተድኣ ናይ ጸጋ-ኣምላኽን ናይ 
ልግሡን ኡነተይና  ምስክር ምዃን ክኢሉ፤ ዓስብን መኽሰብን 
ብዘየገድስ ናይ ናጻ ህያብን ወፈያን መምህር ምዃን እንተደኣ 
ክኢሉ፤ እቲ ትንቢታዊ ምስክርነት ኣጸቢቑ ይጐልሕ፤ ዚስማዕን 
ዚስሕብን ኮይኑ ከኣ ይርከብ። ክርስትያናዊ ሓርነት መበቈሉን 
ምምዕባሉን ካብ’ዚ ብጸጋ-ኣምላኽ ዚርከብ ሓርነትን 
ልግሥነትን ምዃኑ ኪርሳዕ የብሉን። 

                                                                                                                                      (ይቅጽል......) 

ቃል አምላኽ (ቃለ-እግዚኣብሔር) 
(ቅጽልን መወዳእታን) 

 
 
 
 
 
 
 
 
 
ክንጥንቀቐሉ ዝግበኣና አገዳሲ ነጥቢ፣- 
 

ንሕና ከም ካቶሊካውያን፣ ወላ’ኳ ንቃል አምላኽ እንህቦ 
ትኹረት አብ ቦታኡ እንተሎ፣ አብኡ ተሓጺሩ ናብ ቅዱስ 
መጽሓፍ ጥራሕ “Sola Scriptura” ዝብል ዝምቡዕ 
አመለኻኽታ አይነድህብን ኢና። ካቶሊካዊ እምነትን 
ርድኢትን ንቃል አምላኽ ከይገደፈን አብኡ ከይተሓጽረን፣ 
ንቅዱስ ቁርባን ነቲ ‘ክንሰግደሉ መጺእና’(ማቴ.2.2)‘ሥጋ 
ወድ-ሰብ (ቅዱስ ቁርባን) እንተ ዘይበላዕኩምን፣ ደሙ እንተ 
ዘይሰተኹምን፣ ሕይወት ከም ዘይብልኩም ብሓቂ ብሓቂ 
እብለኩም አለኹ።’(ዮሓ.6.53) ንዝብሎ ትሕዝቶ ናይ’ቲ 
መለኮታዊ ቃል አምላኽ ትኹረት ዝህብን ናይ እምነትና 
መትከልን ዝሓዘ እዩ። ከም ጸሎት መጠን’ውን፣ እቲ ድኀሪ 
መሥዋዕተ-ቅዳሴ አብ ካልኣይ ደረጃ ዝሥራዕ፣ ስግደት 
ቅዱስ ቁርባን ከምዝኾነ ምፍላጡን ንትግባሬኡ ምጽዓርን 
ይግበኣና።እዚ ምስቲ “ጎይታይ! ጎይታይ! ዝብል ዘይኮነስ፣ 
ንድላይ ጎይታ ዝፍጸም እዩ ዝድሕን” ዝብሎ ዝሳነ ይኸውን። 
ንዓና ቃል አምላኽ ብቀንዱ እቲ ብካቶሊካዊት ቤተ-
ክርስቲያን ተቐባልነት ዘለዎ ቅዱስ መጽሓፍ ኮይኑ፣ ነቲ ካብ 
ዘፍጥረት  ክሳብ  ራእይ ዮሓንስ ዘሎ ዘረባ አምላኽ እዩ። 
ሰብ ይውለድ፣ ይመውት ይሓልፍ፣ ወለዶ ይመጽእ፣ ወለዶ 
ከኣ ይሓልፍ፣ እዚ ከኣ ፍጡር ምዃኑ እዩ ዘረድኣና። ናይ 
ቃል አምላኽ ባሕርይ ግን ፍልይ ዝበለ እዩ። መንፈስ 
ነባርነት/ ህላዌነት/ እዩ።  በቲ ቃል ሓቂ ከኣ ነዚ የረጋግጾ።  
“ሰማይን ምድርን ክኃልፍ እዩ፣ ቃለይ ግን አይክኃልፍን 
እዩ።”(ማቴ.24፣35) 
“እግዚኣብሔር ንፋስ ምስ ሰደደሉ ሣዕሪ ይነቅጽ፣ ዕምባባ 
ይቕምስል፣ ብሓቂ ሰብ ከም ሳዕሪ እዩ። እወ፣ ሣዕሪ ይነቅጽ፣ 
ዕምባባ ይቕምስል፣ ቃል አምላኽና ግና፣ ንዘለዓለም 
ይነብር።” (ኢሳ.40፣7-8, 1ይ ጴጥ.1፣24) 
 

እዚ ናይ’ቲ ቃል ዘለዓለማዊ ህላዌ፣ ናይ ሕይወት ምልክት 
እዩ። ምስዚ ዘለዓለማዊ ናይ ምንባር ባሕርይ ዘለዎ ቃል 
ንምንባር ከስ፣ ናይ ምእማን ጥራሕ ወይ ከኣ ቅዱስ መጽሓፍ 
ናይ ምንባብ ጥራሕ ዘይኮነ፣ እቲ ቃል ዝደልዮ ምፍጻም ዕዙዝ 
ግዴታ አሎና። “ዓለምን እቲ ኩሉ ፍትወታን ኃላፋይ እዩ፤ 
እቲ ፍቓድ አምላኽ ዝገብር ግና፣ ንዘለዓለም 
ይነብር።” (ዮሓ.2፣16-17)። 
ነቲ ኢየሱስ ካልኦት ካብቶም ደቀ-መዛሙርቱ ምስገደፉዎ፣ 
ንስኻትኩም ከ ገዲፍኩምኒ ዶ ክትከዱ ትደልዩ አለኹም? 
ምስበሎም፣ በዚ አቢልካ ዝርከብ ሕይወት ምዃኑ ምስ 
ተረድአ ቅ.ጴጥሮስ “ጎይታይ! ንስኻ ናይ ዘለዓለም ሕይወት 
ዝህብ ቃል አሎካ፣ ናብ መን እሞ ክንከይድ፣ ንሕናስ ንስኻ 
እቲ ቅዱስ ናይ አምላኽ ምዃንካ አሚናን ፈሊጥናን 
አሎና።”(ዮሓ.6፣66-69) ክብል መሊሱሉ። እዚ ምስቲ ቃል 
ጥራሕ ዘይኮነስ፣ ምስቲ ቃል ግን ከኣ፣ ካብ ቅድስቲ ድንግል 
ማርያም ሥጋ ዝለበሰ ወዲ አምላኽ ዝገበሮ ናይ ሕይወት 
ዘረባ እዩ። 
ቅ.ጳውሎስ “ድኅነት ካብ ምስማዕ እያ።” “ማርያም ሓፍቲ 
አልኣዛር፣ ቃል ኢየሱስ ንክትሰምዕ አብ ጥቓ እግሩ ተቐሚጣ 
ነበረት።”(ሉቃ.10.39) እዚ ማለት ጽን ኢልካ ምስ ሰማዕካ፣ 
ናብ ተግባር እዩ ዘሕልፈካ። ቅዱስ ሓዋርያ ያዕቆብ ብጽኑዕ 

ዝህበና ለበዋ አላቶ “ገበርቲ ቃል ኩኑ፤ ንርእስኩም 

እናጠበርኩም ሰማዕቲ ጥራሕ አይትኹኑ። ”(ያዕ.2፣22) ቅዱስ 
ወንጌል‘ውን ብርእሱ፣ ነቲ ብዛዕባ ነቲ ሕያዋይ ሣምራዊ 
ዝወደቖ ሓደጋ ብምሳሌ ገይሩ፣“ ነቲ ምሁር ሕጊ እቲ 
ሣምራዊ አብ ኢድ ከተርቲ ምስ ወደቐስ ካብዞም ሠለስተ 
ብጻይ ዝኾኖ አየኖኦም ይመስለካ? በሎ። እቲ ምሁር ሕጊ 
ከኣ፣ እቲ ሠናይ ዝገበረሉ በሎ። ኢየሱስ ከኣ፣እምበኣር ኪድ 
ንስኻ’ውን ከምኡ ግበር በሎ። ”(ሉቃ.10፣25-37 አንብብ) 
ክብል ድኅሪ ምስማዕ ናብ ተግባር ከምእንዕደም የረድኣና። 
 

ስለምንታይ ኢና ግን ንቃል አምላኽ ብዕቱብ ዘይነንብቦ? 
 

እቲ ምኽንያታት ምናልባት ብድንቁርና (ሰኣን ምፍላጥ)፣ 
ብትዕቢት፣ ብሸለልትነት፣ ብንእስነት፣ ናይ ንባብ ልምዲ 
ዘይምጥራይ፣ ብመናፍቕነት(ንዝጸንሓካ እምነት ክርስትና 
ብምንጻግ)፣ ብስእነት ቅዱስ መጽሓፍ፣ ብዑረት (ክነንብብ 
ብምጽጋም) ካልእን ክኸውን ይኽእል። እቲ ከንብብ ዝኽእል 
ሰብ ከንብቦ አሎኒ ዝብል ኒሕ ብምግባር ከንብብ ወይ’ውን 
ብርቱዕ ጻዕሪ ክገብር ይግባእ፣ ከመይ ቅዱስ መጽሓፍ 
ምንባብ፣ ናይ ምንባርን ናይ ሕይወት ጉዳይን እዩ፣ንባብ 
ቅዱስ መጽሓፍ ከኣ ክብሪ አምላኽ ዝገልጽ እዩ። 
 

አገባብ አናብባ ቃል አምላኽ፣- 
 

አገባብ አናብባ ቃል አምላኽ፣ ከከም ዝደለኻዮ ዘይኮነስ፣ ምስ 
ቤተ-ክርስቲያን ኮይንካ እዩ ዝንበብ። ምኽንያቱ፣ “ቅድሚ 
ኩሉ፣ ነቲ አብ ቅዱስ መጽሓፍ ዘሎ ትንቢት፣ ሓደ ብናይ 
ገዛእ ርእሱ አተሓሳስባ ክትርጉሞ ከም ዘይኽእል ፍለጡ። 
ከመይ ትንቢት ብመንፈስ ቅዱስ ተመሪሖም ካብ አምላኽ 
ዝተዛረብዎ እምበር፣ ከቶ ብፍቓድ ሰብ መጺኡ 
አይፈልጥን።” (2ጴጥ.1፣20)  
 

መንፈሳዊ ለበዋ፣-  
ንባብ ቃል አምላኽ ክንገብር ከሎና፣ ከም ዕላማ ንኣእምሮና 
(ንሓንጎልና) ክንምግብ ኢልና ጥራሕ ዘኮንና፣ ልዕሊ ኩሉ 
ንኣከያይዳና ናብ ድላይ አምላኽ አስሚርና፣ ንኅኃጥእ 
መንነትና ለዊጥና ሕይወትን ንክንረክብ ኢልና ኢና ነንብቦ።  
በዚ ከስ፣ ፍቕሪ ንባብ ቃል አምላኽ፣ አብ ልብና ንኅተም፣ 
ንርእስና አንቢብናን ፈሊጥናን ንካልኦት ክነፍልጥ ከሎና፣ 
ሓደ ክፍሊ ናይ ሓዲስ ስብከተ-ወንጌል እዩ ዝኾነልና። “እቲ 
ብሕቡእ ዝሰማዕኩሞ፣ አብ ናሕሲ ስበኹዎ” ስለዝኾነ፣ ሃየ 
ንተዓጠቐሉ። በዚ ከኣ ኢና ብርሃን ናይ አሕዛብ እንኸውን። 
ኢየሱስ ክርስቶስ ብርሃን እዩ። ነዚ ብርሃን’ዚ ብኣፍልጦ 
ይኹን ብናብራ ሕይወት ዘይፈለጥዎ ወገናት ብዙሓት 
ስለዘለዉ፣ በቲ እግዚኣብሔር ብምሥጢረ-ጥምቀት ገቢሩ 
ናብ ጸጋ ብርሃኑ ዝጸውዓና፣ እናአመስገና፣ ነቲ ዝተቐበልናዮ 
ጸጋ ብርሃን ናብ ካልኦት ንክነሕልፍ ግዴታ አሎና። “አነ 
እግዚኣብሔር ጸዋዕኩኻ፣ አብ ምድሪ ፍትሒ ምእንቲ 
ክትገብር ሓይሊ ሃብኩኻ፣ ብርሃን አሕዛብ ከኣ ክገብረካ 
እየ።”(ኢሳ.42፣6)  
ክቡር/ቲ አንባቢ/ት፣ ንኩልና እግዚኣብሔር ይሓግዘናን፣ ነዚ 

ንባብ ሕይወት የብቅዓናን። ኣሜን። 
 
አባ ሃይለ ተስፋማርያም (ውመ) 
ዘማኅበረ-ልኡካን (ላዛሪስት) 
ጥሪ 2007 ግዕዝ /2015 ፈረ./ 

ክውንቲ ምእንቲ ክትከውን ብወገንኩም ገለ፣ ቦታ ሃሰስ ምባል 
ኣይትሕመቑ፣<  ብምባል፣  ብቃል ቡራኼ ቃሎም ዛዚሞም።                          

                                                                                                                                       (ኣባ ኮኸበ ተወልደ) 
 
 

ምብጻሕ ብፁዕ ጓሳ ንኽቡራን መጓሰ 
 

ብስም ኣብን ወልድን መንፈስ ቅዱስን እንሆ 
እንቋዕ ድሓን መጻእኩም ብፁዕ ኣቦና 
ትሕትና ዝመለለይኦም ምስ ዓቢ ልቦና 
ዋዛን ምስላን ዘቐድሙ ንምስሓብ ኣቓልቦናእ 
ብራኸ ዝወሰኹሉ ንሃይማኖታዊ ጎቦና 
                                ብሥራት ሰሚዕና 25 ጥሪ 

ከም ዝተሰከምኩም ዓቢ ሕድሪ 
ባሕቲ የካቲት ኣቐዲስና ንፈጣሪ 
ነቲ ጎይታ ኩሉ ኣብ ማሕጸን ዝሓሪ 
መንፈሱ ክህበኩም ጸጋኡ ከዝሪ 
ክትመርሑና ናብ ድሕነት በሪ። 

   ኣሕዋት ለበዋ ኣባታችን ከምዚ ይብለና ኣሎ 
ሕይወት ቀዳሞት ክርስትያን ንክኣሎ 
ንጋሻ እቶ ንበሎ 
ንዝጠመ ካብ ዘሎና ንምቀሎ  
እንተሰኣነ ወላ ቖሎ 
ጎይታና ኢየሱስ ክርስቶስ ምስኡ ኢዩ ዘሎ 
ሃየ ንጀምሮ ቶሎ 
ክባርኸና እግዚኣብሔር ኩሉ ዝከኣሎ 
ኣሜን ንግበሮ ድኣ ንውዕሎ 
ንንገፎ እዚ ዘመናዊ ጸለሎ 
ጸጋና ንፍጊ ከይክወሎ 
ኣምላኽ ከይብለና ሓውኻ ኣበይ ኣሎ። 
                                    ብጸሎት ምስ ኣምላኽ እንተገበርና ሕብረት  
                                     ምጽዋትና ብሕቡእ እንተተገብረት 

ብጾም ሕይወትና ምስ ተቐየረት  
ክርስትናና ደልዲላ ትስረት 
ኣብ እዋን ፍርዲ ኣይህሉን ሕፍረት። 

ገነት ተገልጸት ኣብ ደብረ ታቦር 
ጎይታና ኢየሱስ ክርስቶስ ብሙሴን ኤልያስን ክኽበር 
ባህ ኢሉዎ ጴጥሮስ በለ ኣብዚ ንንበር 
ጎይታን ኢየሱስ ክርስቶስ መለሰሉ 
ንኺድ ድኣ ኣብ መስቀል ንሙት ንቀበር 
ፍቕሪ ንዝራእ ኣቦ ክኸብር 
   በዚ ሓሊፍካ ኢዩ ምስ ቅዱሳን ዝንበር። 
                                   ቅዱስ ያዕቆብ በዚ ንወኪ ተሳጊሮም  

ኣብ ጻዕዳ ክርስትያን ኣሎ ኣሰሮም 
ኦ ብፁዕ ኣቦና 

                                  ዓቲርኹማ ኣለኹም እታ በትሮም  
                                    ኣብ’ዚ ትኸልዋ ታቦት ክህነጽ ንዝኽሮም። 
 ደብረ ኪዳነ ምሕረት ማእከል እኳ ኣይረሓቐን 
 ሰምበል እውን መድኃኔ ዓለም ገጀረት እውን ኣይረሓቐን 
ከቐድስ ንዝደለ ንያት ንዝዓጠቐን 
ደሊና ድኣ እምበር እንዳ ቅዱስ ያዕቁብ ክህነጽ ክህቀን 
                                   ኦ ብፁዕ ኣቦና ምሕጽንታና ብኣኽብሮት ነቕርብ  

ምህናጽ ቅዱስ ቤትና ክሳብ ዝሰርብ 
ካህን ክትልእኩልና  ዝቕድስ ዘቊርብ  
ጸጋ ጸሎት ክንሓፍስ ናብ ኣምላኽ ክንቀርብ  
ኣሜን ሃሌ ሉያ  
ሓገዝ እኖና ቅድስቲ ማርያም ንልምነልኩም  
ምእመናን ከባቢ ቁሸት ጻዕዳ ክርስትያንን  
                                                                                             
                                                                                                   ብዘርኢማርያም  ገ/ሚካኤል 

  

 
 
 

ምብጻሕ ብፁዕ ሊቀጳጳስ ኣቡነ መንግሥተኣብ 
ተስፋማርያም ናብ ምእመናን ቁሸትን 

ከባቢኣን 
 

ብፁዕ ሊቀጳጳስ ኣቡነ መንግሥተኣብ ብ25 ሚያዝያ 2015 ሃለዋት 
ምእመናን ንምፍላጥ ጉስነታዊ ሓልዮቶም ንምግላጽ ንምእመናን 
ቁሸትን ከባቢኣን በጺሖም። 
እቲ ምብጻሕ እዚ ኣብ ሰዓታት ድሕሪ ቀትሪ ኮይኑ፣ ብፁዕ 
ሊቀጳጳስ ብኣባ ኮኸበ ተወልደ ሊቀ ካህናት ናይ ኣሥመራ 
ተሰንዮም፣ ኣብ ቁሸት ኣብ ዝኣተውሉ፣ ክቡር ቆሞስ ኣባ 
ስምኦን ገ/እንድርያስ ምስ ቤትምኽሪ፣ ደብረ መድኃኔ ዓለም፣ 
ምስ ደናግል ሲታውያት ተማሃሮ ኮምቦኒ መላእ ህዝቢ ቁሸት 
ካቶሊካውያን ኣመንቲ፣ ብዓጀብ ተቐቢሎሞም። ብድሕሪ 
ድሙቕ ተቕባል፣ ህጻናት ናይ ቤት ጸሎት ቅዱስ ኣቡነ ያዕቆብ፣ 
እንቋዕ ድሓን መጻእኩም ዝብል፣ ንልቢ ዝማርኽ፣ ግጥሚ 
ኣሰሚዖም፣ ቀጺሉውን መዝሙር ቀሪቡ። ድሕሪዚ፣ ወኪል 
ምእመናን ቁሸት፣ ብዛዕባ ህሉው ኩነታት ምእመናን ቁሸት 
መግለጺ ኣቕሪቡ።  
 

ኣብ ቁሸትን ከባቢኣን ኣስታት 120 ስድራቤት ኣለዉ፣ እዘን 
ስድራቤታት እዚኣን ካብ ኩለን ቁምስናታት ኣሥመራ፣ ብሰንኪ 
ስእነት ገዛ፣ ዝመጻ ኢየን፣ ሕጂ ግን ኣብ ደብረ መድኃኔ ዓለም 
ገጀረትን ኣብ ማእከል ከተማ ካቴድራልን እናተመላለሱ 
ኣገልግሎት ከምዝረኽቡ፣  እዚ  ኸኣ፣ ንትራንስፖርት  ክጥዕም 
ዝገብርዎ ኢዩ። ኣብ ዘለውዎ ማለት ኣብ ቁሸት ውን፣ ኣብ ቤት 
ጸሎት ቅዱስ ኣቡነ ያዕቆብ ብደናግል ሲታውያን ናይ ትምህርቲ 
ክርስቶስ ኣገልግሎት ከም ዝረኽቡ፣ ጽቡቕ ጥርናፌ ከም 
ዘለዎም ከምኡ ከኣ ቆሞስ ኣባ ስምኦን እናተመላለሱ ጽቡቕ 
ጉስነት ከምዝገብሩሎም ተገሊጹ። ገለ ካብ ዝተገብረ 
መንፈሳውያን መደባት ንኣስታት 50, ዝኾኑ ቆልዑ ናይ ቅ.ቁርባን 
ትምህርቲ ክርስቶስ፣ ንኣስታት 50 ዝኾኑ ቆልዑ ናይ ሜሮን 
መሰናደዊ ትምህርቲ ክርስቶስ፣ መደብ ሱባኤ ንዓበይትን 
ንኣሽቱን፣ ስሩዕ መደባት ናይ ጾም ኣርብዓ…ወዘተ። ገለ ካብ 
ብድሆታት ቁሸትን ከባቢኣን፣         ንመንእሰያት ምሓዝን 
ምጥርናፍን፣ ጉዳይ ሕውስ ቃል ኪዳን፣ ሕሙማት፣ ምክትታል 
ዘድልዮም ስድራቤታት፣ መስዋዕተ ቅዳሴ ብኣጋ ዘይምርካብ 
ዝኣመሰሉ       ኢዮም።  

 
 

 

                              ቃል ቆሞስ ኣባ ስምኦን ገ/እንድርያስ፣ ንብፁዕ ሊቃጳጳስ 
እንቋዕ ብድሓን መጻእኩም ድሕሪ ምባል፣ እዚ ምብጻሕ ናይ 
ጎይታና ኣቡን፣ ንክርስትያናዊ ሕይወት ምእመናን ቁሸት ሓጋዚ 
ከም ዝኾነ፣ ብካህናትን ደናግልን ሉኡኻት ቤተክርስትያን 
ጌሮም ክበጽሑኹም ጸኒሖም ሕጂ ኸኣ፣ ብኣካል ክበጽሑና 
ምምጽኦም፣ ብስም ኩሉኹም የመስግን ድሕሪ ኢሎም፣ 
መንፈሳዊ ሕንጻ ሕይወት እንተ ድኣ ተሃኒጹ፣ እቲ ጉዙፍ ህንጻ 
ክህነጽ ዘጸግም ኣይኮነን፣ ቤተክርስትያን ቅ.ኣቡነ ያዕቆብ 
ተሰሪሑ ክንርኢ ኸኣ፣ ርሑቕ  ኣይክኸውንን ኢዩ፣ 
ኢሎም።ኣብ መወዳእታ፣ ቃል ብፁዕ ሊቀጳጳስ ፣ ኩሉ 
እግዚኣብሔር ዝበሎ ኢዩ፣ ዝኸውን፣ ካብ ነዊሕ እዋን 
ክመጻኩም፣ ሓሲበ፣ እታ ኣነን ንስኻትኩምን፣ ክንራኸበላ፣ 
እግዚኣብሔር ዝወሰና ዕለት ግን እዚኣ እያ። ስለዚ እንቋዕ ገጽ 
ንገጽ ኣረኣኣየና፣ ደናግል፣ ሲታውያት ኣብዚ ዘለዋ፣ 
ንህላዌኹም ስለ ዝፈለጥና ኢዩ፣ ቀጺልናውን ካህናት ደብረ 
መድኃኔ ዓለም ክጓስዩኩም፣ ዝሃብናዮም፣ ሓደራ፣ ስለ ዝፈጸሙ 
ከኣ፣ ብስምኩም ከየመስገንኩዎም ክሓልፍ ኣይደልን ። 
 

ኣነ ሕጂ ሓደራ ዝበለኩም፣ ብመጀመሪያ ንእምነትና 
ዘደልድል፣ ትምህርቲ ክርስቶስ ስለ ዝኾነ፣ ሸለል ኣይትበልዎ 
ናይ ኣባይቲ ወይ ናይ ጉጅለ ጸሎት ኣተኣታትው ብዝካኣል 
መጠን ትምህርቲ ክርስቶስ ምስ ተማሃርኩም፣ ወላውን፣ እቶም 
ዓበይቲ ምስጢራት ብግቡእ ክትሳተፉ ሓደራ፣ ምኽንያቱ፣ 
ንእግዚኣብሔር ኣብ ምስጢራት ኢና ዝያዳ እንረኽቦ ምስጢራት 
ብግቡእ ዝሳተፍ ሰብ ከኣ፣ እምነቱ ኣጸቢቑ ኢዩ ዝምስክር፣ 
ስለዚ እምነትኩም እንተጸኒዑ፣ እታ እንሓስባ፣ ህንጻ ከኣ፣ 


